2016 წლის 2 აგვისტოს საქართველოს შრომის, ჯანმრთელობისა და სოციალური დაცვის სამინისტროში შემოვიდა აჭარის ავტონომიური რესპუბლიკის ფინანსთა და ეკონომიკის მინისტრის N80936 (დედნის N01-10/3121) წერილი შპს „რესპუბლიკური, კლინიკური, ფსიქონევროლოგიური საავადმყოფო“-ს (რომლის 100%-იანი წილის მფლობელს წარმოადგენს აჭარის ავტონომიური რესპუბლიკა) 100%-იანი წილის პირდაპირი მიყიდვის წესით პრივატიზების თაობაზე საქართველოს შრომის, ჯანმრთელობისა და სოციალური დაცვის სამინისტროს მოსაზრების დაფიქსირების თხოვნით.
2 აგვისტო - აღნიშნული წერილი გადაეცა აპარატის უფროს ნანა ქავთარაძეს მინისტრის სარეზოლუციო მითითებით: „გთხოვთ, მოამზადოთ საპასუხო წერილი, რომ მოსაზრების წარმოდგენა შესაძლებელი იქნება დეტალური გეგმის გაცნობის შემდეგ“. 
2 აგვისტო - მინისტრ დავით სერგეენკოს ხელმოწერილი N01/59297 წერილით აჭარის ავტონომიური რესპუბლიკის ფინანსთა და ეკონომიკის მინისტრს ეცნობა, რომ წარმოდგენილ წერილს არ ახლავს საინვესტიციო, დეტალური ბიზნეს გეგმა. შესაბამისად, საქართველოს შრომის, ჯანმრთელობისა და სოციალური დაცვის სამინისტრო გამოთქვამს მზაობას, ზემოაღნიშნული საკითხის თაობაზე იმსჯელოს და სათანადო პოზიცია დააფიქსიროს მხოლოდ საინვესტიციო პროექტის დეტალურად გაცნობისა და შესაბამისი ბიზნეს გეგმის განხილვის შემდგომ.
23 აგვისტო - აჭარის ავტონომიური რესპუბლიკის ფინანსთა და ეკონომიკის მინისტრის N87952 (N01-10/3455) წერილით სამინისტროში წარმოდგენილი იქნა ბიზნეს გეგმა და კვლავ იქნა მოთხოვნილი მოსაზრების დაფიქსირება პრივატიზების საკითხთან დაკავშირებით. 
წერილი მინისტრისგან გადაეცა მინისტრის მოადგილე ვალერი კვარაცხელიას - ჯანმრთელობის დაცვის დეპარტამენტის უფროსის მოვალეობის შემსრულებელ ხათუნა ჩაჩავას - ჯანმრთელობის დაცვის პოლიტიკის სამმართველოს უფროს ქეთევან გოგინაშვილს - ამავე სამმართველოს მთავარ სპეციალისტს ნონა გიგაიას. ასევე, დამატებით ადრესატებად განისაზღვრნენ საზოგადოებრივი ჯანმრთელობის დაცვისა და პროგრამების სამმართველოს უფროსის მოვალეობის შემსრულებელი თეა თავიდაშვილი და ამავე სამმართველოს მთავარი სპეციალისტი მადონა ასათიანი.
25 აგვისტო - ნონა გიგაიას მიერ მომზადდა და სსიპ - სამედიცინო საქმიანობის სახელმწიფო რეგულირების სააგენტოს, სსიპ - სოციალური მომსახურების სააგენტოს საყოველთაო ჯანმრთელობის დაცვის მართვისა და ჯანმრთელობის დაცვის პროგრამების დეპარტამენტებს გაეგზავნათ წერილები ხათუნა ჩაჩავას ხელმოწერით შპს „რესპუბლიკური, კლინიკური, ფსიქონევროლოგიური საავადმყოფო“-ს მიერ განხორციელებული სამედიცინო საქმიანობების,  სახლმწიფო პროგრამების ფარგლებში მიწოდებული სამედიცინო სერვისებისა და შესაბამისი საანგარიშგებო დოკუმენტაციის წარმოდგენის შესახებ ინფორმაციის მოწოდების თხოვნით. 
შესაბამისი პასუხები წარმოდგენილია 29 აგვისტოს N02/65631, 2 სექტემბრის N04/67228 და 1 სექტემბრის N04/66543 წერილებით, რომლებიც შესასრულებლად გადაეცა ნონა გიგაიას. 
22 სექტემბერი - ნონა გიგაიამ დოკუმენტბრუნვის ელექტონულ სისტემაში დაასრულა აჭარის ავტონომიური რესპუბლიკის ფინანსთა და ეკონომიკის მინისტრის 23 აგვისტოს N80936 წერილზე მუშაობა შენიშვნით: „კორესპოდენციაში მითითებული საკითხის თაობაზე მიმდინარეობს მუშაობა“.
27 დეკემბერი - მინისტრს მომართა „ალიანსის უკეთესი ფსიქიკური ჯანდაცვისთვის“ თავმჯდომარემ ეკა ჭყონიამ N131598 წერილით, რომელიც შეეხებოდა აჭარის ავტონომიური რესპუბლიკის ფინანსთა და ეკონომიკის სამინისტროს მიერ ელექტრონულ აუქციონზე შპს „რესპუბლიკური, კლინიკური, ფსიქონევროლოგიური საავადმყოფო“-ს გატანის საკითხს და მოთხოვნილია აუქციონის შეჩერება და ხელისუფლების მიერ ყველა დაინტერესებულ მხარესთან კონულტაციების დაწყების უზრუნველყოფა. აღსანიშნავია, რომ ეკა ჭყონიას ანალოგიური წერილი განსახილველად გადმოგვეგზავნა საქართველოს მთავრობის 29 დეკემბრის N132809 წერილით.
27 დეკემბერი - მინისტრისგან N131598 წერილი გადაეცათ ვალერი კვარაცხელიასა და ზაზა სოფრომაძეს, შემდგომ ვალერი კვარაცხელიას სარეზოლუციო მითითებით - „სასწრაფოდ მომელაპარაკეთ“ - ჯანმრთელობის დაცვის დეპარტამენტის უფროს მარინა დარახველიძეს, ქეთევან გოგინაშვილსა და ნონა გიგაიას.
28 დეკემბერი - ეკა ჭყონიას  N131598 წერილი გადაეგზავნა აჭარის ავტონომიური რესპუბლიკის ფინანსთა და ეკონომიკის სამინისტროს ვალერი კვარაცხელია N01/93911 წერილით (შემსრულებელი ნონა გიგაია, ვიზიტორები - ქეთევან გოგინაშვილი, მარინა დარახველიძე), რომელშიც აღნიშნულია, რომ შპს „რესპუბლიკური, კლინიკური, ფსიქონევროლოგიური საავადმყოფო“ აჭარის ავტონომიური რესპუბლიკის ტერიტორიაზე, ფსიქიკური ჯანმრთელობის მართვის სახელმწიფო პროგრამის ფარგლებში მოსახლეობისათვის სამედიცინო სერვისის ერთადერთი მიმწოდებელია და რომ აღნიშნული სამედიცინო დაწესებულების ელექტრონული აუქციონის წესით პრივატიზებასთნ დაკავშირებით, საქართველოს შრომის, ჯანმრთელობისა და სოციალური დაცვის სამინისტროსთნ კონსულტაციები არ გამართულა. 

